
XI əsrin 60-cı illərində Mərkəzi və Orta Asiyada, Ön və Kiçik Asiyada səlcuqlu işğallarının yeni dalğası başladı. Alp Arslanın (1063-1072) dövründə imperiyanın sərhədləri əhəmiyyətli dərəcədə  genişləndi. 1064-cü ildə səlcuqlu ordusu Gürcüstana daxil oldu və bir sıra dağlıq qalalar ələ keçirildi. Sonra isə gürcü çarı IV Baqratla  (1028-1072) sülh bağlanıldı. Səlcuqlu qoşunları Bizans ərazilərinə də daxil oldu. 1071-ci ildə türk dünyası tarixində önəmli yer  tutan Malazgird savaşı baş verdi. Bu qələbə Şərqi Anadoluda Bizans ağalığının süqutunun və səlcuqlu ağalığının əsası oldu və oğuzlara, türkmənlərə Kiçik Asiyanın içərilərinə yol açdı. 1077-ci ildə səlcuqlar Bizansdakı çəkişmələrdən istifadə edərək Nikeyanı, sonra isə Konyanı tutdular. Nikeya Kiçik Asiyada səlcuqlu dövlətinin – Rum sultanlığının siyasi mərkəzi və paytaxtı oldu. 

1065-ci ildə Alp Arslan Xarəzm və Gürganla sərhədlərdə yaşayan köçərilərə qarşı yürüş təşkil etdi. Səlcuqlu ordusu Manqışlak yarımadasında yaşayan qıpçaqlara və türkmənlərə ağır zərbə vurmaqla, Şərqi Avropadan Qərbi Qazaxıstana və Orta Asiyaya gedən ticarət yolunun təhlükəsizliyini özləri üçün təmin etdilər. Aralətrafı köçərilərlə mübarizədə Alp Arslan 1065-ci ildə Sırdəryanın aşağı axarlarında Cənd qalasını ələ keçirdi. 1072-ci ildə sultan Məvarənnəhrə yürüşə başladı, lakin Amudərya qalalarından birinin komendantı tərəfindən öldürüldü. 
Səlcuqlu imperiyası özünün ən qüdrətli çağlarını Alp Arslanın varisi Məlikşahın (1072-1092) hakimiyyəti dövründə. Yeni sultanın hakimiyyəti ona qarşı qalxmış olan qiyamı yatırtmaqla başladı. Məlikşahın hakimiyyəti dövrü Səlcuqlu imperiyasının sərhədlərinin daha da genişlənməsilə əlamətdardır. 1072-ci ildə türkmən dəstələrinin köməyilə Şimali Suriya və Fələstinin bir hissəsi tutuldu. İki il sonra sultan qoşunu qaraxani Şəms əl-Mülkün tabeliyində olan Səmərqəndə hərəkət etdi. Müasir Qərşi yaxınlığında qaraxani ordusu məğlub edildi və səlcuqlular Buxara və Səmərqəndə sahib oldular. 1089-cu ildə yeni hərbi kampaniya başladı və nəticədə Məlikşahın ordusu Fərqanəni tutdu. Bununla da imperiyanın sərhədləri Şərqi Türküstana çatdı. 
Beləliklə, göründüyü kimi səlcuqlu işğalları bir neçə mərhələdə həyata keçirilmişdi. İşğalçı müharibələr yalnız səlcuqlara tabe olan xalqların deyil, yeni dövlətin yaradılmasında iştirak etmiş köçərilərin özlərinin də talelərinə təsir göstərdi. Xorasanda, İranda, Suriyada, Cənubi Qafqazda və Kiçik Asiyada yerləşmiş oğuz-türkmən tayfalarının həyatlarında əhəmiyyətli dəyişikliklər baş verdi. Köçərilərin yığcam qruplarının yarımoturaq və oturaq həyat tərzinə, əkinçilik təsərrüfatına keçmələri müşahidə olunurdu. Köhnə nəsli-qəbilə əlalələri aradan qalxırdı. Uzun müddət arxaik institutların qalıqlarının qalmasına baxmayaraq, feodal münasibətlərinin inkişafına yeni təkan verildi. Səlcuqlu əyanlar tədricən tabe olunmuş ölkələrin feodal əyanları ilə qaynayıb qarışmağa başlayırlar. Əhəmiyyətli dərəcədə tayfa başçılarına mülk və iqta qismində otlaqların və torpaqların verilməsi buna şərait yaratdı. 
Səlcuqlu işğallarının nəticəsində oğuzlarda və türkmənlərdə əvvəllər mövcud olmuş hakimiyyət orqanları itaət altına alınmış xalqlar üzərində ağalıq etmək üçün yararlı olmadı. Daha inkişaf etmiş və təsirli feodal-bürokratik aparatının yaradılması zərurəti ortaya çıxır. Yeni dövlət sisteminin təşəkkülü XI əsrin ortalarında başlayır və əsasən Məlikşahın hakimiyyəti dövründə başa çatır. 
Səlcuqlu imperiyası divan adlanan bir sıra müəssisə və təsisatların köməyilə idarə olunurdu. Sultandan sonra bütün dövlət aparatının başında dayanan vəzir böyük rol oynayırdı. Alp Arslanın və Məlikşahın hakimiyyəti dövründə idarəetmə haqda məşhur “Siyasətnamə”nin müəllifi, istedadlı dövlət xadimi vəzir Nizam-ül Mülk böyük nüfuza malik idi. Vəzir rəhbərlik edir və ali dövlət divanının (divan-i əla) fəaliyyətinə nəzarət edirdi. Sonuncuya bır sıra hökümət müəssisəsi daxil idi: dövlət dəftərxanası (divan-i inşa), ali maliyyə orqanı (divan-i istifa), nəzarət-təftiş (divan-i işrəf), ordu (divan-i cəng) və digərləri. Həmçinin ali sultan divanı (divan-i xass) da mövcud idi ki, eyni zamanda bütün taxt-tac əmlakını, o cümlədən də torpaqları idarə edirdi. 
Nizam ül-Mülk dövlət nəzarətinin gücləndirilməsi və aqrar münasibətlər sisteminin qaydaya salınması məqsədini güdən islahatların təşəbbüskarı kimi çıxış edirdi. İslahat iqta qismində döyüşçülərə kütləvi şəkildə torpaq paylarının paylanmasının başlanmasını təyin etdi. Onun mahiyyəti onda idi ki, dövlət ordu kontingentinə xəzinədən ödədiyi məvacibin əvəzinə onlara torpaq verməyə başladı. Mülki bürokratiyanın müxtəlif təbəqələri də, səlcuqlu sülaləsinin üzvləri də iqta aldılar. Muqta (iqta sahibləri belə adlanırdılar) bağışlanmış torpaqlardan əldə olunan gəlirin müəyyən hissəsini almaq hüququnu alırdılar. Bununla da, məmurlar ştatının, habelə vergiyığanların saxlanılması ilə bağlı dövlət xərcləri ixtisar olunurdu. Bundan başqa, mukta bilavasitə sultandan – imperiyanın bütün torpaq fondunun ali mülkiyyətçisindən asılı olurdular. Lakin iqta institutunun inkişafı sonradan feodalların iqtisadi qüdrətinin və siyasi nüfuzlarının artmasına səbəb oldu. Hər cür uyğun səbəbdən istifadə edərək, onlar ömürlük və hətta irsi torpaq sahiblərinə çevrilirdilər. 
XI əsrin sonu – XII əsrin əvvəlində səlcuqlu imperiyası feodal ara müharibələri və çəkişmələr dövrünə daxil olur. Bu proses 1092-ci ildə Nizam ül-Mülkün həlak olmasından və Məlikşahın qəfil vəfatından sonra xüsusilə gücləndi. Mərhum sultanın qadını Türkan xatun bir çox sərkərdələri bəxşişlərlə öz tərəfinə çəkərək, dörd yaşlı oğlu Mahmudun dövlətin ali hakimi elan olunmasına nail oldu. Ancaq ona qarşı Məlikşahın digər nikahdan doöulmuş oğlu, Nizam ül-Mülkün tərəfdarlarının dəstəklədiyi Börküyarıq çıxdı. O, Reyə gedir və orada sultan elan olunur. Səlcuqlu dövləti tarixində ilk dəfə iki hökmdar: İsfəhanda Mahmud, Reydə isə Börküyarıq meydana çıxır. Hər iki qardaşın adı xütbələrdə bərabər şəkildə xatırlanır və kəsilən pullarda yazılırdı. Lakin ikihakimiyyətliliyin dinc dövrü nisbətən qısa sürdü. 1094-cü ildə Mahmudla Börküyarığın tərəfdarları arasında hərbi toqquşma baş verdi və sonuncular qələbə qazandılar. Börküyarıq Səlcuqlu imperiyasının ali hakimi kimi xəlifə əl-Müstənzir tərəfindən tanındı. Börküyarıq taxt-taca hüququnu sülalənin digər nümayəndələrilə də gərgin mübarizədə qorumaq məcburiyyətində qaldı. Onun ən güclü rəqibi Suriya və Fələstinin bir hissəsinin hakimi əmisi Tutuş iri. 1093-1094-cü illərdə o, imperiyanın demək olar ki, bütün qərb vilayətlərini ələ keçirərək paytaxta – İsfəhana doğru hərəkət etdi. Həlledici döyüş Rey yaxınlığında baş verdi və Tutuşun ordusunun darmadağın edilməsilə başa çatdı. 
1099-cu ildə Börküyarığa qarşı qardaşı – Azərbaycan və Arranının hakimi Məhəmməd qiyam qaldırdı. O Reyi tutdu və Bağdad xəlifəsi tərəfindən Səlcuqlu imperiyasının ali sultanı elan olundu. Buna baxmayaraq, taxt-tac uğrunda mübarizə başa çatmadı. 1104-cü ildə dəyişkən uğurlu bir sıra döyüşlərdən sonra Börküyarıqla Məhəmməd arasında sülh baqlandı. Börküyarıq Qərbi və Mərkəzi İranın, Fars və Ərəb İraqının böyük hissəsini saxladı. Məhəmməd öz mülklərinə İranın şimal-qərb vilayətlərini, Mosulu, Suriyanı qatdı. Müqaviləyə əsasən ali sultan Börküyarıq elan olundu, Məhəmməd isə onun hakimiyyətinin varisi olurdu. 

1092-ci ildə  Börküyarığa qarşı Xorasana öz iddiasını irəli sürən əmisi Arslan Arqun çıxdı. O demək olar ki, asanlıqla Mərvi, Səraxsı, Bəlxi və Termezi tutdu. 1095-ci ildə Börküyarıq Xorasana öz qoşununu göndərdi, lakin Arslan Arqun həmin qoşunu məğlub etdi. Ancaq tezliklə Arslan Arqun öz qulu tərəfindən öldürüldü, Xorasan isə Səncər ibn Məlikşahın (1118-1153) hakimiyyəti altına düşdü. Lakin imperiyanın vahidliyi artıq xəyali idi və o, faktiki olaraq siyasi mərkəzi Xorasan olan Şərqi Səlcuq dövlətinin hakimi idi. 

Hakimiyyətinin əvvəlində Səncər Şimali Xorasanın və Qərbi İranın bir sıra vilayətlərini zəbt etmiş ismaililərlə amansız mübarizə apardı. Batinilər də adlandırılan ismaililər müəyyən ictimai təbəqələrin maraqlarını ifadə edirdilər. bu hərəkatın sinfi əsası haqda məsələnin öyrənilməməsinə baxmayaraq, ismaililərin, xüsusilə də, onların qərməti qolunun kəndlilərlə, sənətkarlarla, şəhər əhalisinin aşağı təbəqələrilə sıx əlaqələri haqda məlumatlar vardır. 

Səncər Səlcuqlu imperiyasının siyasi arenasında öz karyerasına qardaşı Börküyarıq tərəfindən Xorasana vali təyin edildiyi Arslan Arqunla mübarizə aparmaq üçün ora yollandığı 1096-cı ildə başlamışdı. 1097-ci ildə Səncər və Börküyarıq öz qoşunlarını birləşdirdilər və demək olar ki, bütün Xorasana sahib oldular. Börküyarıq türk məmlükü Qütbəddin Məhəmmədi (1097-1128) Xarəzmdə öz canişini təyin etdi. Səlcuqlulardan vassal asılılığını Məvarənnəhrin qaraxani hakimləri də tanımalı oldular. 

1100-cu ildə Səncərlə Börküyarıq arasında münasibətlərin pisləşməsi nəticəsində Xorasanda əsas döyüş baş verdi. Börküyarıq məğlub olaraq Damqana qaçdı, Səncər isə Şimali İranın xeyli hissəsini və Orta Asiyanın cənub-qərb vilayətlərini ələ keçirdi. 

1102-ci ildə Səncər Məvarənnəhrin qaraxani hakimi ilek Qədir-xan Cəbrayılın ordusunu məğlub etdi. O qaraxani Məhəmməd Arslan-xanı (1102-1130) Məvarənnəhrin siyasi mərkəzi olan Səmərqəndə hakim təyin etdi. Buxaraya hakim yerli əyan tayfası Bürhanilərdən olan nüfuzlu imam Əbdüləziz təyin edildi. 1103 və 1109-cu illərdə Səncər Orta Asiyanın, Yeddisunun və Qaşqarın qaraxani hakimləri arasındakı mübarizəyə qarışmalı oldu. 

Səncər 1104-cü ildə Abbasi xəlifəsi əl-Müstəzirin (1094-1118) yardımı ilə səlcuqlular arasında bağlanmış müqavilənin nəticəsində Xorasanın, Gürganın və Məvarənnəhrin hökmdarı elan olundu. 
Səncərin hakimiyyətinin ən güclü vaxtları XII əsrin birinci rübünə təsadüf edir. Lakin iri torpaq sahibliyinin artması və hərbi təbəqələrinin rolunun güclənməsi ali sultan hakimiyyətinin zəifləməsinə gətirib çıxardı. Həmçinin müntəzəm olaraq feodal qiyamlarının və səlcuqlulara qarşı geniş xalq kütlələrinin üsyanlarının baş verdiyi vassal ucqarlarındakı azadlıq hərəkatları da mühüm əhəmiyyətə malik idi. Səncərin ən güclü rəqiblərindən biri Qütbəddin Məhəmmədin varisi, onun fəal və uğurlu oğlu Əlaəddin Atsız (1128-1156) idi. Xarəzm onun hakimiyyəti dövründə Şərqi Səlcuq sultanlığının süzerenliyi altında idi, lakin Atsız dəfələrlə Səncərin hakimiyyəti altından çıxmağa cəhdlər etmişdi. Atsız hələ atasının sağlığında Manqışlağı zəbt etmiş və Sırdəryanın aşağı axarlarındakı Cənd şəhərinə sahib olmuşdu. Aralətrafı və Şimali Xəzərətrafı köçərilərini özünə tabe etməklə, Avropa ölkələrinin Qərbi Qazaxıstan çöllərindən keçməklə müntəzəm ticarətinin bərpa olunmasına kömək etmişdi. 1138-ci ildə Atsız açıq şəkildə Səncərə qarşı çıxdı, lakin uğur qazana bilmədi. Bir il sonra Buxara hakiminə qalib gəldi, ancaq Şərqi Səlcuq dövlətinin başçısına tabe olmaq məcburiyyətində qaldı. 

XII yüzilliyin ortalarında Səncər çətinliklə feodal əyanlarının, xüsusilə də nüfuzlu və qüdrətli türk əmirlərinin təzyiqini saxlaya bilirdi. Dövlət torpaqlarının hərbi və mülki bürokratiyanın nümayəndələrinə iqta şəklində geniş paylanması onların güclənməsinə səbəb olur və tədricən mərkəzi hakimiyyətin zəifləməsinə gətirib çıxardırdı. İrs olaraq keçən rəsmi vəzifələrin faktiki satışı korrupsiyanı gücləndirirdi. Çox vaxt mülki vəzifələrə türk əyanları da təyin olunurdu ki, bu  da əvvəllər mövcud olan, ancaq yazılmamış qaydanın pozulmasına səbəb olurdu. 

XI-XII əsrlərdə Xorasan sultanlığında kifayət qədər inkişaf etmiş fiskal-vergi sistemi fəaliyyət göstərirdi. Müxtəlif feodal mükəlləfiyyətləri daşıyan kəndlilər, sənətkarlar, sadə maldarlar çox zaman olduqca ağır vergilərdən əziyyət çəkirdilər. onlar şəriətlə müəyyənləşdirilmiş adi və fövqəladə vergilər (əvariz) ödəməli olurdular. Torpaq vergisinin əsas növü kəndli kütlələrindən alınan xərac idi. Köçəri tayfalar, xüsusilə də, Atrek və Gürgan çayları və Xəzər dənizinin şərq sahillərində yaşayan türkmənlər müxtəlif mükəlləfiyyətlər daşıyırdılar. Onlar otlaqlar üçün vergi (hüquq-i maray) ödəyir və hərbi sərhəd xidməti daşıyırdılar. Bəzi köçəri qrupları sultanın xeyrinə mal-qaradan xüsusi vergi ödəyirdilər. türkmənlər vilayətlərin canişinlərinə tabe olurdular, lakin onların üzərində daxili qaydalara nəzarət edən xüsusi məmurlar (şihnə) təyin olunurdu. Köçərilərin başçıları (bəylər, sübaşılar, ağsaqqallar) onlara tabe olan qəbillər və tayfalar arasında otlaqları və su mənbələrini bölüşdürmək hüququna malik idilər. Bununla da onlar həmtayfalarının siravi kütlələrini itaətdə saxlamaq və istismar etmək imkanlarına malik olurdular. 

XII əsrin ortalarında Xorasan sultanlığı Mərkəzi Asiyadan Orta Asiyaya soxulmuş olan kidanların ağır zərbələrinə məruz qaldı. Monqol tayfalarının qolu olan kidanlar X əsrdə Şimal-Qərbi Mancuriyada və Şimali Monqolustanda Lyao köçəri imoeriyasının yaratmışdılar. XII əsrin əvvəllərində bu dövlət qonşularla mübarizədə gücünü tükədərək çjurçjenlərin – tunqus mənşəli xalqın zərbələri altında süqut etdi. Kidanların köçəri tayfaları Yelyuy Daşın başçılığı altında qərbə yollandılar. Cənubi Altayın ətəklərini keçərək onlar Yeddisu və Şərqi Türküstanın hüdudlarına çatdılar. Yelyuy Daş yerli türk tayfalarınnın bir hissəsini də öz ordusuna qatdı və bu zamandan kidanların qərb budağı üzərində qara-kitay adı möhkəmləndi. Kidanlar qaraxanilkrin Qaşqar, Xotən, Beşbalıq mülklərinə silsilə basqınlar və yürüşlər edirdilər. XII əsrin 30-cu illərinin sonlarında qara-kitaylar Qərbi Qaraxanlı dövlətinin hərbi qüvvələrilə toqquşduğu Məvarənnəhr sərhədlərinə çıxdılar. 1137-ci ildə müasir Xocənd yaxınlığında qaraxani hakimi Mahmud ibn Arslanla döyüş oldu. Qaraxanilər sıralarında Yeddisunun türk karluklarının da bir hissəsinin olduğu kidanlar tərəfindən ağır məğlubiyyətə uğradıldılar. Balasaqun hakimi Arslan xanla əvvəldən düşmənçilik edən karluk tayfaları hələ döyüşdən əvvəl qarakitayların tərəfinə keçdilər. 

Xocənd məğliubiyyətindən sonra Mahmud kömək üçün Səncərə müraciət etdi və o, nəhəng ordu ilə Məvarənnəhrə yollandı. Kidanlarlar döyüş 1141-ci ilin sentyabrında, Səmərqənddən şimal-şərqdə, Katavan çölündə baş verdi. Döyüş tərkibində Sistandan, Gurdan, Qəznədən, Mazandarandan vassal dəstələrinin olduğu səlcuqlu ordusunun tam məğlubiyyətilə başa çatdı. Gur-xan titulunu qəbul etmiş Yelyuy Daş Səmərqəndi və Buxaranı öz hakimiyyətinə tabe etdi, Xarəzm üzərinə xərac qoydu. 

Katavan döyüşü Şərqi Səlcuq dövlətinin süqutunun və məhv olmasının başlanğıcını ifadə edirdi. Səncərin məğlubiyyətindən istifadə edən Atsız Xorasana iki dəfə hücum edərək əhalini qarət etdi. 1141-ci ildə o, Səraxsa soxuldu, Mərvdə dövlət xəzinəsini ələ keçirdi, Nişaburu talan etdi. Buna cavab olaraq Səncər 1143-cü ildə Xarəzmə hərəkət edərək Atsızı tabe olmağa vadar etdi. Amudəryanın arxasına növbəti yürüş səlcuqlu ordusunun Xəzərasp və Ürgənci tutduğu 1147-ci ildə oldu. Süzerenlə vassal arasında yenidən sülh müqaviləsi bağlanmış oldu. 

1153-cü ilin yazında Səncərə qarşı indiki Tacikistan və Şimali Əfqanıstan ərazilərində yaşayan oğuz tayfaları üsyan qaldırdılar. Onların əsas kütlələri XII əsrin ortalarına yaxın Məvarənnəhrdən Bəlx vilayətinə köçərək burada yerləşmişdilər. Katavan döyüşündən sonra cənuba axın edən köçəri dalğası oğuzları öz otlaqlarından sıxışdırıb çıxardırdı. Bunda qara-kitaylarla ittifaqda olan karluklar böyük rol oynayırdılar. Karlukların təqib etdikləri oğuzlar Bəlx vilayətlərinin tərkibinə daxil olan Saqanianın və Xüttəlanın hüdudlarına gedirlər. 

Döyüşkən köçəri oğuzların Bəlx vilayətində peyda olmaları yerli hakim əmir Kumaçı narahat etdi. O, bu vilayətə iqtadar hüququnda sahib idi və sultan Səncərə tabe olurdu. Kumaç gəlmələri qovmağa çalışdı və bundan da onun rəqibi, oğuzları Toxarıstana, öz yanına dəvət edən Zəngi ibn Xəlif istifadə etdi. Ancaq tezliklə onlar Zənginin ordusunu darmadağın edən Kumaçın tərəfinə keçirlər. Kumaç Bəlx vilayətində oğuzlara torpaqlar və otlaqlar verir. Bir qədər sonra onlar Qərbi Əfqanıstandakı guri sultanı Əlaəddinin tərəfinə keçirlər. 1152-ci ildə oğuzlar Ubax yaxınlığında Əlaəddinlə döyüş zamanı Səncərin düşərgəsinə qoşulurlar. Oğuzlar “şəxsi rəiyyət” (rəiyyəti xas) və “sultan qoşunu” olurlar. Səncər onların üzərinə hərbi xidmət etməyi və hər il saray mətbəxinə 24 min qoyun verməyi qoyur. Vergi yığanlar köçəriləri özlərinin varlanmaları üçün obyektlər kimi görərək. Onlardan rüşvət tələb etməyə başladılar. Münaqişə baş verdi və nəticədə sultan məmuru öldürüldü. Köçərilərin qiyamından qorxan Səncər əmir Kumaçı onlara şihnə təyin etdi. Bəlx oğuzları qəti olaraq bu amansız feodala tabe olmaqdan imtina etdilər, bu isə Kumaçın onların üzərinə cəza yürüşünə səbəb oldu. Başlayan toqquşmada oğuzlar Bəlx vilayətinin valisini məğlub edərk, oğlu ilə birlikdə öldürdülər. 

1153-cü ilin martında sultan Səncər nəhəng ordu ilə oğuzların üzərinə hərəkət edir. Bəlxdən şərqdə baş vermiş amansız döyüş səlcuqlu ordusunun məğlubiyyətilə başa çatdı. Qələbədən istifadə edən oğuz bəyləri demək olar ki, bütün Xorasanı ələ keçirdilər. Mərvi ələ keçirib qarət etdikdən sonra onlar Şəhristan, Abiverd, Səraxs və digər Şərqi Səlcuq dövləti şəhərlərini talan etdilər. 

Bəlx oğuzlarının Səncərin ordusunu darmadağın etmələri Qərbi İranda da sosial münaqişələr və çıxışlar dalğasının başlanmasına səbəb oldu. Nəticədə Şərqi Səlcuq dövləti bır sıra xırda feodal mülklərinə parçalandı. 

